
РАЗВІЦЦЁ АЙЧЫННАЙ МЕТОДЫКІ ВЫКЛАДАННЯ 
БЕЛАРУСКАЙ МОВЫ: УРОКІ ГІСТОРЫІ 

 
Вылучэнне і аналіз этапаў у развіцці методыкі выкладання белару-

скай мовы мае гісторыка-метадалагічную каштоўнасць для захавання 
пераемнасці айчыннай педагагічнай думкі, для фарміравання пазітыўнага 
ўплыву спадчыны на сучасныя адукацыйныя працэсы, для аб’ектыўнага 

прагназавання тэндэнцый. Засваенне метадычных набыткаў папярэднікаў 
набывае асаблівую актуальнасць ва ўмовах свядомай/несвядомай 
недаацэнкі айчыннага вопыту, “размывання” традыцыйных адукацыйных 
каштоўнасцей, неабходнасці пазітыўнага асэнсавання гісторыі нацыяналь-
най школы. Праведзены аналіз дае магчымасць вызначыць логіку 
станаўлення і развіцця айчыннай метадычнай думкі, знешнія фактары 
фарміравання сістэмы навукова-метадычных ведаў пра вучэбны тэкст, якія 
трансліруюць сацыяльна-культурныя ўмовы асяроддзя на развіццё 
адукацыі, унутраныя фактары, што адлюстроўваюць заканамернасці і 
асаблівасці развіцця самой сістэмы.  

Ацэньваючы зробленае за пэўны перыяд, варта адштурхоўвацца ад 
крытэрыяў, пакладзеных у аснову перыядызацыі этапаў развіцця абранага 
прадмета даследавання. Як вядома, гісторыя пэўнай з’явы не можа быць 
зведзена да простага выкладу фактаў у храналагічнай паслядоўнасці: 
“Гісторыя вымяраецца не дзесяцігоддзямі, а тымі зрухамі ў грамадскай 
думцы, якія ствараюцца ў выніку сацыяльна-палітычных узрушэнняў” [2, 
с. 99]. Паспрабуем вытрымаць вызначаныя арыенціры ў ацэнцы здабыткаў 
беларускай метадычнай думкі.  

Прынцып пераемнасці навуковай тэорыі патрабуе аналізу аб’екта дас-
ледавання ў гістарычным аспекце, паколькі разгляд любой з’явы як “пэўнай 
канстанты, без спробы расчляніць яе на розных узроўнях станаўлення і тым 
самым па-за ідэяй развіцця з’яўляецца недахопам, які абмяжоўвае 
магчымасці даследчыка” [3, с. 124–125]. З улікам таго, што “гістарычны ас-
пект даследавання не можа быць выведзены за межы сістэмнага падыходу” 
[1, с. 20], разгледзім эвалюцыю якасных змен функцый, саставу і структуры 
вучэбнага тэксту, выявім тэндэнцыі, фактары, што маюць 
лінгваметадычную каштоўнасць у кантэксце трансфармацый адзінкі. Зварот 
да гісторыі станаўлення вучэбнага тэксту як аб’екта самастойнага даследа-
вання дае мажлівасць усвядоміць дыялектычнасць ацэнак у поглядах на 
падручнік, асэнсаваць рухомы характар патрабаванняў да яго асноўных 
кампанентаў. Спасціжэнне пройдзенага шляху дае падставу ацэньваць ву-
чэбную кнігу па мове не як вынік суб’ектыўнай дзейнасці асобных аўтараў, 
а бачыць у ёй гістарычна-культурны феномен, матэрыяльны прадукт 
пэўнага перыяду ў развіцці філасофскай, лінгвістычнай, педагагічнай і ме-
тадычнай думкі. Рэтраспектыўны аналіз дае магчымасць прасачыць эвалю-
цыю колькасна-якасных змен у змесце і структуры падручніка, а значыць і ў 
эвалюцыі вучэбнага тэксту.  

Рэтраспектыўны аналіз выданняў адукацыйнай сферы (праграмы, 
падручнікі па беларускай мове) на розных этапах развіцця айчыннай шко-
лы (20-я, 30-я, 50-я, 60-80-я гады ХХ ст., 90-я гады XX ст. – першае 
дзесяцігоддзе XXІ ст.) выяўляе мэтазгоднасць дыялектычных ацэнак ву-
чэбнага тэксту як лінгваметадычнай адзінкі. Працэс станаўлення тэорыі 
вучэбнага тэксту складваўся нераўнамерна. Практыка-эмпірычныя перыя-

ды развіцця з уласцівай канцэнтрацыяй і асэнсаваннем фактаў, 
першаснымі класіфікацыямі, вылучэннем прыватных гіпотэз спалучаліся з 
тэарэтычнымі этапамі, падчас якіх аб’ектываваліся асноўныя паняцці і 
заканамернасці, сістэматызаваліся, матэрыялізаваліся ў сфармуляваных 
канцэпцыях зыходныя катэгорыі, прынцыпы. Арганічнае спалучэнне гэтых 
перыядаў знаходзіць сваё вытлумачэнне: назапашванне ведаў, ідэй, іх 
асэнсаванне толькі ўмоўна можна ўявіць як паступовы эвалюцыйны пра-
цэс. Рэканструкцыя станаўлення тэорыі вучэбнага тэксту школьнага 
падручніка пазначана як грунтоўнымі тэарэтычнымі знаходкамі, так і 
этапамі, падчас якіх педагагічная думка была пазбаўлена логікі ўласнага 
развіцця, а метадычны кантэкст прадвызначаўся сацыяльна-педагагічным 
заказам. Працэс развіцця і ўдасканалення тэксту вучэбнай кнігі (вядучых 
функцый, сутнасных параметраў, структурных кампанентаў) раскрывае 
механізм змены лінгваметадычных парадыгмаў, залежны ад мэтаў і пат-
рэбнасцей адукацыйнай практыкі. 

 Эвалюцыя функцый, саставу, структуры ВТ абумоўлена найперш 
зменамі ў агульнатэарэтычных пазіцыях адносна ролі і месца падручніка ў 
сістэме сродкаў навучання на розных этапах развіцця айчыннай школы. 
Першыя праграмы па беларускай мове 20-х гадоў ХХ ст., якія мелі ком-
плексны, надпрадметны характар, акрэслівалі эмпірычныя асновы ства-
рэння вучэбных сродкаў. Практычная дзейнасць складальнікаў 
падручнікаў абумоўлівала характар вучэбных тэкстаў у форме сціслага 
апісання – тлумачэння моўных фактаў, з’яў, лаканічных паведамленняў, 
назіранняў у межах трох тэматычных сфер: прырода, праца, грамадства. 

30-я гады ХХ ст. распачынаюць этап стабілізацыі зместу навучання 
беларускай мове. Распрацаваныя прадметныя праграмы акрэсліваюць 
прыярытэт граматыкі, актуалізуюць класавы падыход да разгляду моўных 
фактаў і з’яў. Свядомая арыентацыя на калектыўную і самастойную працу 
вучняў абумоўлівае з’яўленне новага тыпу падручніка — “Рабочая кніга па 
мове”, што акцэнтавала функцыю замацавання і кантролю ў пазнавальнай 
дзейнасці. Вучэбныя тэксты школьных падручнікаў выступаюць як 
нарматыўныя, абавязковыя для запамінання і ўзнаўлення. Змест і структу-
ра тагачасных тэкстаў увасабляюць ідэю тоеснасці паміж вывучэннем мо-
вы і граматыкі. 

Практыка-эмпірычныя рашэнні складальнікаў вучэбных кніг пасту-
пова фарміравала разуменне неабходнасці стварэння тэарэтычных асноў 
гэтай галіны дзейнасці. Перадумовай выступіла пастанова “Запатрабаванні 
да рабочае кнігі па паасобных комплексах 3-га і 4-га года навучання”, 
прынятая Навукова-метадычным камітэтам НКА БССР у 1929 годзе. 
Упершыню ў гісторыі беларускай адукацыі былі сфармуляваны 
нарматыўныя патрабаванні навуковага, педагагічнага, метадычнага і 
тэхнічнага характару да вучэбных тэкстаў. Спробу асэнсаваць змест і 
структуру рабочай кнігі можна лічыць пачатковым этапам распрацоўкі 

тэарэтычных праблем школьнага падручніка. Менавіта ў 30-я гады мета-
дычная навука мінула “стадыю першапачатковага эмпірызму” (Н.А. Берн-
штэйн) і вылучыла вучэбны тэкст як асобны кампанент вучэбных 
выданняў. 

У 50-я гады ХХ ст. знайшла рэалізацыю ідэя стабільнага падручніка 
па беларускай мове, у рэчышчы якой замацаваўся статус вучэбнага тэксту 
як першакрыніцы ведаў, як сродку фарміравання граматычных і 
арфаграфічных навыкаў. У цэнтры ўвагі метадычных прац знаходзілася 
адпаведнасць зместу тэксту дасягненням лінгвістычнай навукі, 
супастаўляльнае вывучэнне моўных з’яў. У поўнай меры актуалізуецца 
інфармацыйная функцыя вучэбных тэкстаў.  

Паступова выкрышталізоўваюцца агульнадыдактычныя патрабаванні 
да тэкстаў вучэбных кніг па мове: змястоўнасць, інфармацыйнасць, час-
тотнасць ужывання граматычных з’яў, узорнасць, захаванне нормаў 
літаратурнай мовы, стылістычная разгалінаванасць, выхаваўчы характар, 
адпаведнасць тэматыкі практыцы камуністычнага будаўніцтва. 
Педагагічная думка апрыёры сцвярджалася ў тым, што “паляпшэнне спра-
вы выкладання мовы” ў школе ў многім залежыць ад дыдактычнага патэн-
цыялу вучэбных тэкстаў. Задача адбору тэкстаў як “справа вельмі склада-
ная” (І. Счасны) разглядалася ў рэчышчы вядучых праблем якаснага 
падручніка для савецкай школы. Асноўным прынцыпам стварэння 
тэкстатэкі становіцца тэматычны, які дэклараваў прыярытэт зместавых 
параметраў, арыентаваных на ідэалы, каштоўнасці, абвешчаныя 
Камуністычнай партыяй і сацыялістычнай дзяржавай. 

У 60–80-я гады ХХ ст. абнаўляецца змест навучання ў аспекце 
развіцця вуснай і пісьмовай мовы вучняў. Праграма 1959/60 навучальнага го-
да фармулявала асноўнай задачай развіццё мовы на аснове граматычнай 
тэорыі. Развіццё мовы абвяшчалася як пастаянны працэс узбагачэння 
слоўнікавага запасу і граматычнага ладу вучняў. Асноўная ўвага была 
скіравана на распрацоўку лінгвістычных асноў школьнага курса мовы. У ву-
чэбных тэкстах паступова паглыблялася апісанне саставу і структуры грама-
тычных катэгорый. Трэба аддаць належнае складальнікам стабільных 
падручнікаў (А.А. Амяльковіч, У.К. Андрэенка, Н.В. Вашчатынская,  
Р.С. Жываткевіч, Л.П. Падгайскі, Н.І. Шэўчык, М.С. Яўневіч) у плане безда-
корнай навуковай тэорыі, якая адпавядала найноўшым дасягненням айчын-
нага мовазнаўства. Методыка працы над вучэбным тэкстам мела выразна ас-
пектны характар, што выяўлялася праз падзел практыкаванняў на 
арфаграфічныя, лексічныя, граматычныя, заданні на развіццё мовы. Вядучым 
прызнаецца лексіка-семантычны прынцып адбору вучэбных тэкстаў, арыен-
таваных на ўзбагачэнне слоўнікавага запасу вучняў.  

Вучэбны тэкст сучасных падручнікаў вызначаецца цэласнасцю, 
функцыянальна-структурным адзінствам. Ён мае поліфункцыянальную 

прыроду, характарызуецца адзінствам інфармацыйнай, інструментальнай, 
камунікатыўнай, каштоўнасна-арыентацыйнай функцый.  

Аналіз этапаў станаўлення тэорыі вучэбнага тэксту патрабуе прыз-
нання таго, што метадычная навука заўсёды фарміравалася ў рэчышчы са-
цыяльна-палітычнага кантэксту, аднак мела ўнутраныя рэзервы, 
абумоўленыя ўзроўнем дасягненняў лінгвістыкі і педагогікі свайго часу. Гэ-
тая самазначная логіка развіцця дазваляе ўключыць у навуковы актыў прак-
тычны вопыт стварэння і ўдасканалення рабочых кніг, стабільных 
падручнікаў па мове, перспектыўныя лініі ў развіцці метадычных ідэй, 
спраецыраваных на сучасныя набыткі, эвалюцыйны шлях разгортвання аду-
кацыйна-нарматыўнай сферы, выхад знакавых лінгвістычных і метадычных 
прац, што паслужылі трывалым грунтам для сённяшніх тэарэтыка-
эксперыментальных даследаванняў. Вылучаныя этапы ў развіцці методыкі 
ўяўляюцца не ізаляванымі гістарычнымі адрэзкамі, а лагічнымі звёнамі, 
абумоўленымі спецыфікай сацыяльна-культурнага кантэксту, прыярытэтам 
адпаведных метадычных ідэй, характарам вядучых падыходаў. 

Вучэбны тэкст падручніка як гістарычна зменлівая адзінка выступае 
прадуктам лінгвістычнай і метадычнай парадыгмы свайго часу. Зместавыя, 
структурныя кампаненты, вядучыя функцыі тэксту трансфармаваліся ў 
кантэксце сацыякультурных фактараў і заканамернасцей развіцця 
лінгвістычнай і метадычнай навукі. Рэтраспектыўны аналіз вучэбных 
тэкстаў школьных падручнікаў па мове выяўляе эвалюцыю іх функцыя-
нальнага прызначэння – ад адзінкі з выключна нарматыўна-лінгвістычнымі 
задачамі да ўніверсальнага сродку вучэбнай камунікацыі, прычым не 
толькі ў лінгвістычным, але і ў псіхолага-педагагічным, мастацка-
эстэтычным і лінгвакультуралагічным аспектах.  

